
Kwakunenyoni lencane ibitwa ngaJolwane.
Jolwane bekanenhloko lencane lemtfubi 

ahlala ehlatsini lelicalekisiwe.

Njalo ekuseni Jolwane bekavuka ahambe 
nemhlambi waletinye tinyoni letifana naye 
bayofuna kudla.



Lomhlambi bewuhamba ufuna tinhlavu, titjalo kanye 
netilwanyana letincane longatidla.
Kute lokunye lobekukhetsekile. Bewungafani naTsekwane 
lebekahamba atingela inhlanti ayidvonse ngalomlomo wakhe 
locijile bese uyayigwinya ngalomphimbo wakhe lomkhulu 
agcwalise  lesisu sakhe lesikhulu.
Umlomo waJolwane bewumncane nekudla kwakhe 
kwakukuncane.

Kute bekatihlupha ngebuncane bakhe.

Ingoma yakhe beyimnandzi ahlabela ngelivi lelincane.
Kute lokunye lobekukhetsekile. Bekangafani neLingangane 
lebelimangalisa naletinye tilwane letinkhulu. 
Jolwane bekahlabela avakalela kancane.

Kute bekatihlupha ngengoma yakhe.



Lomhlambi wetinyoni watsi usandiza utijabulele wabona 
Lohheya. Lohheya wavele wacosha letinyoni, tandiza 
ngesivinini tiyobhaca. Jolwane wabhaca ekhatsi esihlahleni, 
Lohheya wetama kufinyelela khona.

Ngenhlanhla Lohheya bekamkhulu angeke akhone kungena 
kulesihlahla wetama wate waphelelwa ngemandla.
Jolwane wahlala lapho achachatela. Hha inematubane lenyoni, 
washo acabanga.
Ngiyafisa kuba nemandla langaka. Kepha ngite emandla 
ngiyinyoni lencane, Lohheya angangeta sidlo sakhe sasemini!

Ngekuhamba kwesikhatsi bonkhe labojolwane 
sebasindzile ekufeni, bandiza baya ekhaya.



Jolwane bekasolo atfukutsele, waphumela ngaphandle 
wayokushaywa ngumoya.
Bekangakatsakasi atibuka kutsi akusiko mnandzi kuba mncane.
Bekaphatamisekile angasabuki nalapho aya khona.
Watitsela etukwentfo lebeyibotjotela inetiboya.
“Seyini manje?” wamemeta

Watsi ubuka etulu 
bekangakholwa kutsi 
ubonani.
Bekusilwane lesikhulu 
langakate wasibona 
emphilweni yakhe!

BekuSikhova lesikhulu 
lesinemaphondvo,
 lebesinetinsiba 
temlingo tikunika 
nanoma yini 
loyicelako.



“Ngiyakucela Sikhova Semaphondvo, ngicela lunye lusiba 
kwakho?” kwacenga Jolwane.
“Ulundzinge lani lusiba lwami?” kwabuta Sikhova lesikhulu 
Semaphondvo.
Jolwane wacocela Sikhova kutsi ucishe wadliwa 
nguLohheya.
Wamtjela kutsi uva buhlungu 
kutsi muncane unguJolwane.

Sikhova Semaphondvo wamvela 
buhlungu Jolwane wabese uyamnika 
lunye lusiba lwakhe lwemlingo.

“Ngalolusiba lolu utawukhuluma 
lokufisile kube sihlanu. Ulusebentise 
kahle,” kwasho Sikhova.

“Ngiyabonga kakhulu!” kwasho 
Jolwane, washo ahamba abuyela 
ekhaya ajabule kundlula tonkhe 
tinyoni letikhona emhlabeni.



Nakafika ekhaya wacabanga 
kutsi yini lekufanele akucele 
kwenteke kucala.

Tisiba letihle 
letinemibalabala 

lepinki letifana 
naMakholwase 

lidada lasemantini.

“Ngenhlitiyo yami yonkhe ngiyafuna 
kuba pinki ngifane naMakholwase,” 
kwasho Jolwane.

Jolwane wavele washintja wabapinki!
Watichenya ngalombala wakhe lomuhle asajake kutsi atjengise 
lomhlambi wetinyoni.

Ekuseni Jolwane wavuka wehla 
wenyuka atjengisa tisiba takhe 
letinsha.
Letinye tinyoni tamangala kakhulu.

Noma betingasafuni kuhamba 
naye, tandiza tayokufuna kudla.

Jolwane bekatichenya 
ngoba onkhe emehlo 
bekatse njo kuye.



Tatsi tinyoni tisafuna kudla wachamuka phindze Lohheya.
Tasabalala tafuna indzawo ledvute yekubhaca.

Umbala lomusha waJolwane bewuvele ugcame, Lohheya 
bekababona kutsi babhacephi.
Wavele wehla etulu ngatsi liyadvuma wasakateka phansi 
kwala kancane abambe yinye inyoni.

Lomhlambi wakwata kakhulu watjela Jolwane kutsi 
angasaphindzi andize nawo.



Wahamba yedvwa Jolwane. Watsi usahamba ehlatsini 
watfola emaphigogo lamahle.

Wawabuka wawahawukela lamaphigogo. Watsatsa 
sincumo kutsi kahle kahle ufuna umsila lomuhle 
lonemibalabala.

Kwabasifiso sakhe lesilandzelako.

Kwekucala ngca emphilweni yakhe 
kutsi wonkhe umuntfu bekambuka 
Jolwane.
Wonkhe umuntfu bekatsandza 
letisiba takhe. 
Watichenya ngekuba netinsiba 
letihle kangaka, sekahambela etulu 
aphakamise inhloko.

Ngekuhamba kwesikhatsi 
tinyawo letimfishane taJolwane 
bese tidziniwe kundvonsana 
nalomsila losindzako.



Akusiyo inkinga, asho acabanga atidlulela umhlambi weIntje.
“Ngenhlitiyo yami yonkhe ngiyafisa kuba netinyawo leticinile    
    nemaphiko lamakhulu lafana neIntje,” 
      kusho Jolwane atikhulumela.
        Jolwane wayitfola imilente lecinile nemaphiko 
           lafana neweIntje.

Wonkhe umuntfu walubona lushitjo 
lwaJolwane, ngisho naMakholwase 
bekahawukela lemilente lemidze.

Jolwane wacala waphatfwa yindlala. 
Bekadzinga emandla lamanyenti 
kutfwala letinsiba letinkhulu kanye 
nekuba nemilente lemidze.

Letinhlavu, netitjalo kanye 
netilwanyana bese kungasamsutsisi, 
kanye nalomlomo wakhe locijile 
bowungavumi adle tintfo letinkhulu.



Watsi nakahamba 
wendlula sicumbi 
saboTsekwane 
wakhumbula kutsi 
ufuna kuba nemlomo 
locijili waTsekwane.
“Ngiwo kanye 
bengiwufuna” kwasho Jol-
wane
Ngenhlitiyo yami 
yonkhe ngifisa 
kubanemlomo 
lomudze locijili, 
umphimbo lomkhulu, 
sisu lesikhulu ngifane 
naTsekwane.

Kwatsi kusenjalo watfola 
umlomo lomudze locijile, 
umphimbo lomkhulu nesisu 
lesikhulu.

Washo sekahamba aya 
echibini kuyawufuna 
inhlanti.



“Liiiiiiiii….laaa-haa-ngaaaa-neeeh,” kwahlabela Lingangane 
litidlulela.
“Yebo kadze ngifuna kuhlabela njengeLingangane 
kwendlula yonkhe intfo,” kwacabanga Jolwane.
Njengemlingo Jolwane wavele wahlabela njenge 
Lingangane.

““Liiiiiiiii….laaa-haa-ngaaaa-neeeh ,” wamemeta kwatfuka nanaye.
Wamemeta kakhulu kwabaleka tonkhe tinhlanti lebetidvute naye.

Lelolanga akabambanga 
nayinye inhlanti.



Wabuyela ekhaya alambile 
adziniwe anesitunge.
Tinyoni lebekajwayele 
kundiza nato tamdlula 
ngendlela, watibona kutsi 
tijabule kanjani kundiza 
kanye kanye.

Wabese uyabona kutsi wente siphosiso lesikhulu.
“Ngenhlitiyo yami yonkhe, sengifisa kuba nguJolwane futsi,” 
kwacela Jolwane.

Ngekumangala kute lokwenteka. Wu angeke! Washo acabanga.
Sewusebentise tonkhe letifiso letisihlanu.
Waphuma umkhankaso sekayofuna Sikhova. 

“Buka kutsi lomhlambi ujabule 
kangakanani! Uhlabela 
nengoma lemnandzi.
Tinenhlanhla kutsi tinebangani 
labandiza nato nekudla 
lokunyenti,” kwasho Jolwane.



Wafuna wafuna wagcina sekamtfolile.
“Ngiyakucela Sikhova cela ungente Jolwane phindze,” waticengela 
Jolwane.
“Yini ufuna kubuyela emuva?” kwabuta Sikhova Semaphondvo.
Ngenhlitiyo yami yonkhe ngifuna kubuyela ngibe ngimi!” kwasho 
Jolwane.

“Ah ha sewuyabona ke kutsi umuhle unje ungumlingo ungakashintji 
Jolwane’” kwasho Sikhova Semaphondvo.
Ngalawo magama Jolwane wabuyela waba njengoba bekanjalo 
ekucaleni.

Wabuyela sekayofuna lomhlambi wetinyoni sekajabulile ashaya 
emaphiko afuna kudla waphila imphilo lendze nalemnandzi.

IYAPHELA


